
				এই পৃষ্ঠাটোৰ বৈধকৰণ হৈছে
৬১
কুমৰ-হৰণ





ভৈলো আমি কুটুম্বিত নকৰিবা কষ্ট।

যদি ক্ৰোধ কৰা আপুনিসে হুইবা নষ্ট॥

হেন শুনি ক্ৰোধে মাতিলেক দশ ভাই।

কাতৰ কৰিলে তোক এৰন নযাই॥

কেহো বোলে মাৰ মাৰ কেহো বোলে ধৰ।

হাতে গলে বান্ধিয়া গৃহৰ বাজ কৰ॥

চৱৰ চাপৰ মাৰি তিৰী চোৰ ধৰি।

ইহাক দণ্ডিলে লোক বুলিবেক হৰি॥

ধৰ মাৰ বুলিয়া চাপিল সন্নিহিত।

দেখিয়া কুমৰ আতি ভৈলা প্ৰকুপিত॥

উঠিলেক অনিৰুদ্ধ শয্যাখান ছাৰি।

বায়ু বেগে স্তম্ভগোট লৈলন্ত উভাৰি॥

দীঘল ডাঙ্গৰ স্তম্ভ দেখি অনিৰ্ব্বাৰ।

কৰে দণ্ড ধৰি যেন যমে দিলে ধাৰ॥

গৃহৰ বাহিৰ হুয়া দিলে স্তম্ভ পাক।

লক্ষিবে নোৱাৰি যেন কুমাৰৰ চাক॥

আইস বুলি তাসম্বাক শীঘ্ৰে দিলা ৰাৱ।

সিংহক ভৎৰ্চস আসি শৃগালৰ ছাৱ॥

দশ কোবে দশকে মাৰিলা মহাবীৰ।

পুনৰপি পশিলন্ত ঊষাৰ মন্দিৰ॥

